
Cod Llywodraethu i Elusennau 
Egwyddor 1  

Pwrpas y mudiad 

Mae’r bwrdd yn glir ynghylch amcanion yr elusen ac yn sicrhau y cyflawnir y 
rhain mewn ffordd effeithiol a chynaliadwy. 

Canlyniadau allweddol 

1. Mae gan y bwrdd gyd-ddealltwriaeth o ddibenion yr elusen, ymrwymiad 
iddynt, a'r gallu i fynegi’r rhain yn glir. 

2. Mae’r bwrdd yn gallu dangos bod yr elusen yn effeithiol wrth gyflawni ei 
dibenion elusennol a’i chanlyniadau y cytunwyd arnynt. 

Egwyddor 2  

Arwain 

Arweinir pob elusen gan fwrdd effeithiol sy’n rhoi arweinyddiaeth strategol yn 
unol ag amcanion a gwerthoedd yr elusen. 

Canlyniadau allweddol 

1. Mae’r bwrdd yn ei gyfanrwydd, ac ymddiriedolwyr yn unigol, yn 
ysgwyddo cyfrifoldeb ar y cyd dros sicrhau bod gan yr elusen set glir a 
pherthnasol o amcanion a strategaeth briodol i’w cyflawni. 

2. Mae’r bwrdd yn cytuno ar weledigaeth, gwerthoedd ac enw da’r elusen 
ac yn arwain drwy esiampl, gan ei gwneud yn ofynnol i unrhyw un sy’n 
cynrychioli’r elusen adlewyrchu ei gwerthoedd. 

3. Mae’r bwrdd yn sicrhau bod gwerthoedd yr elusen yn cael eu 
hadlewyrchu yn ei holl waith, a bod ethos a diwylliant y mudiad yn sail i'w holl 
weithgareddau. 

Egwyddor 3 

Uniondeb 

Mae'r bwrdd yn gweithredu gydag uniondeb. Mae'n mabwysiadu gwerthoedd, 
yn cymhwyso egwyddorion moesegol wrth lunio penderfyniadau, ac yn creu 
diwylliant croesawgar a chefnogol sy'n helpu i gyflawni dibenion yr elusen. 



Mae'r bwrdd yn ymwybodol o arwyddocâd hyder ac ymddiriedaeth y cyhoedd 
mewn elusennau. Mae'n adlewyrchu moesau a gwerthoedd yr elusen ym 
mhopeth mae'n ei wneud. Mae'r ymddiriedolwyr yn cyflawni eu dyletswyddau 
gyda hyn mewn cof. 

Canlyniadau allweddol 

1. Mae'r bwrdd yn diogelu ac yn hyrwyddo enw da'r elusen drwy fyw ei 
gwerthoedd a thrwy hynny, hybu hyder y cyhoedd yn y sector ehangach. 

2. Ystyrir bod ymddiriedolwyr, a'r rhai sy'n gweithio i'r elusen neu yn ei 
chynrychioli, yn gweithredu gyda gonestrwydd, ymddiriedaeth a gofal, ac yn 
cefnogi ei gwerthoedd. 

3. Mae'r bwrdd yn gweithredu er budd gorau dibenion yr elusen a'i 
buddiolwyr, gan greu amgylchedd diogel, sy'n parchu ac yn croesawu'r rhai 
sy'n dod i gysylltiad â hi. 

4. Mae'r bwrdd yn gwneud penderfyniadau gwrthrychol am weithredu 
nodau'r elusen. Ni chaiff ei ddylanwadu'n ormodol gan y rhai sydd â 
buddiannau arbennig neu bersonol. Mae hyn yr un mor berthnasol os yw'r 
ymddiriedolwyr wedi'u hethol, eu henwebu neu eu penodi. Mae'r bwrdd, ar y 
cyd, yn annibynnol yn ei waith penderfynu. 

5. Nid oes gan ddim un unigolyn neu grŵp rym neu ddylanwad gormodol 
yn yr elusen. Mae'r bwrdd yn cydnabod sut gall grym unigol neu fudiad 
effeithio ar weithrediadau gydag eraill. 

 

Egwyddor 4  

Gwneud penderfyniadau, risg a rheolaeth 

Mae’r bwrdd yn sicrhau bod ei brosesau ar gyfer gwneud penderfyniadau 
wedi'u seilio ar wybodaeth, yn drylwyr ac yn amserol, a bod systemau 
effeithiol yn cael eu sefydlu a'u monitro ar gyfer dirprwyo, asesu a rheoli 
risgiau. 

Canlyniadau allweddol 

1. Mae’r bwrdd yn glir mai’r prif bethau y mae’n canolbwyntio arnynt yw 
strategaeth, perfformiad a sicrwydd, yn hytrach na materion gweithredol, ac 
yn adlewyrchu hyn yn y pethau mae’n eu dirprwyo. 



2. Mae gan y bwrdd fframwaith penderfynu a monitro cadarn sy’n helpu’r 
mudiad i gyflawni ei ddibenion elusennol. Mae’n ymwybodol o’r ystod o risgiau 
ariannol a’r risgiau eraill y mae angen iddo eu monitro a’u rheoli. 

3. Mae’r bwrdd yn hyrwyddo diwylliant o reoli adnoddau yn synhwyrol ond 
gan ddeall hefyd y gall bod yn orofalus ac yn gyndyn o fentro fod yn risg 
ynddo’i hun ac atal arloesedd. 

4. Pan fo agweddau ar rôl y bwrdd yn cael eu dirprwyo i ymddiriedolwyr, 
staff, gwirfoddolwyr neu gontractwyr, mae’r bwrdd yn cadw cyfrifoldeb ac yn 
dal i oruchwylio. 

 

Egwyddor 5  

Effeithiolrwydd y bwrdd 

Mae’r bwrdd yn gweithio fel tîm effeithiol, gan ddefnyddio’r cydbwysedd 
priodol o sgiliau, profiad, cefndiroedd a gwybodaeth i wneud penderfyniadau 
doeth. 

Canlyniadau allweddol 

1. Mae diwylliant, ymddygiad a phrosesau’r bwrdd yn ei helpu i fod yn 
effeithiol; gan gynnwys derbyn a datrys heriau neu wahanol safbwyntiau. 

2. Mae gan bob ymddiriedolwr sgiliau a gwybodaeth briodol am yr elusen a 
gall pob un ymroi digon o amser i fod yn effeithiol yn eu rôl. 

3. Mae’r cadeirydd yn galluogi’r bwrdd i weithio fel tîm effeithiol drwy 
ddatblygu perthynas waith gref rhwng aelodau o’r bwrdd a bydd yn creu 
diwylliant lle caiff gwahaniaethau eu mynegi a’u datrys. 

4. Mae’r bwrdd yn gwneud penderfyniadau ar y cyd ac yn hyderus. 
Unwaith y gwneir penderfyniadau mae’r bwrdd yn uno y tu cefn iddynt ac yn 
eu derbyn fel penderfyniadau rhwymol. 

 

Egwyddor 6 

Cydraddoldeb, amrywiaeth a chynhwysiant 

Mae gan y bwrdd ymagwedd glir, gytunedig ac effeithiol tuag at gefnogi 
cydraddoldeb, amrywiaeth a chynhwysiant drwy'r mudiad ac yn ei arferion ei 



hun. Mae'r ymagwedd hon yn sail i lywodraethu da a'r broses o wireddu 
dibenion elusennol y mudiad. 

Canlyniadau allweddol 

1. Mae egwyddorion cydraddoldeb, amrywiaeth a chynhwysiant wedi'u 
gwreiddio yn y mudiad, ac maent yn helpu i sicrhau budd yr elusen i'r cyhoedd. 

2. Caiff rhwystrau rhag cymryd rhan eu lleihau, ac mae gwaith y mudiad 
wedi'i gynllunio ac yn agored i bawb sydd o fewn ei ddibenion elusennol. Mae 
hyn yn cefnogi'r elusen i herio anghydraddoldebau ac i gyflawni mwy o 
gydraddoldeb o ran canlyniadau. 

3. Mae'r bwrdd yn fwy effeithiol gan ei fod yn adlewyrchu gwahanol 
safbwyntiau, profiadau a sgiliau, gan gynnwys, lle bo'n berthnasol, buddiolwyr 
y presennol a'r dyfodol. 

 

Egwyddor 7  

Bod yn agored ac yn atebol 

Mae’r bwrdd yn arwain y mudiad i ran bod yn dryloyw ac yn atebol. Mae’r 
elusen yn agored yn ei gwaith, oni bai bod rheswm da iddi beidio â bod. 

Canlyniadau allweddol 

1. Mae holl randdeiliaid y mudiad yn gwerthfawrogi ei waith a’i effaith. 

2. Mae’r bwrdd yn sicrhau bod perfformiad yr elusen a’r modd y mae'n 
ymwneud â'i rhanddeiliaid yn cael eu harwain gan y gwerthoedd, y foeseg a'r 
diwylliant a roddir ar waith gan y bwrdd. Mae ymddiriedolwyr yn sicrhau bod 
yr elusen yn cydweithio â rhanddeiliaid er mwyn hyrwyddo ymddygiad 
moesegol. 

3. Mae’r elusen yn cymryd o ddifrif ei chyfrifoldeb i feithrin ymddiriedaeth 
a hyder y cyhoedd yn ei gwaith. 

4. Mae’r elusen yn cael ei gweld fel un ddilys i gynrychioli ei buddiolwyr a’i 
rhanddeiliaid. 

 

 


